Улсын Их Хурлын 2014 оны намрын ээлжит чуулганы Байгаль орчин, 
хүнс, хөдөө  ахуйн байнгын хорооны 12 дугаар сарын 16-ны өдөр 
/Мягмар гараг/-ийн хуралдааны гар тэмдэглэл


Байнгын хорооны дарга, Улсын Их Хурлын гишүүн Г.Баярсайхан ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 11 гишүүн ирж, 57,9 хувийн ирцтэйгээр 15 цаг 45 минутад Төрийн ордны “Б” танхимд эхлэв.


Чөлөөтэй: Х.Болорчулуун, Я.Содбаатар, Д.Тэрбишдагва, Л.Эрдэнэчимэг.

Тасалсан: Б.Наранхүү, О.Содбилэг.

Нэг. Монгол Улсын 2014 оны төсвийн тухай хуульд өөрчлөлт оруулах тухай, Хүний хөгжил сангийн 2014 оны төсвийн тухай хуульд өөрчлөлт оруулах тухай, Нийгмийн даатгалын сангийн 2014 оны төсвийн тухай хуульд нэмэлт, өөрчлөлт оруулах тухай хуулийн төслүүд /хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/.

Хуралдаанд Байгаль орчин, ногоон хөгжил, аялал жуулчлалын сайд Д.Оюунхорол, Хүнс, хөдөө аж ахуйн сайд Р.Бурмаа, Сангийн дэд сайд С.Пүрэв, Сангийн яамны Төрийн нарийн бичгийн дарга Х.Ганцогт, мөн яамны Төсвийн бодлого, төлөвлөлтийн газрын дарга Ж.Ганбат, Санхүү, бодлогын өрийн удирдлагын газрын дарга Б.Нямаа, Төсвийн зарлагын хэлтсийн дарга О.Хуягцогт, Байгаль орчин, ногоон хөгжил, аялал жуулчлалын яамны Ногоон хөгжлийн бодлогын газрын дарга Т.Булган, Ногоон хөгжлийн бодлогын газрын мэргэжилтэн Г.Чулуунбат, Санхүү, хөрөнгө оруулалтын хэлтсийн дарга Н.Гантулга. Хүнс, хөдөө аж ахуйн яамны Стратеги, бодлого төлөвлөлтийн газрын дарга Л.Чой-Иш, Хүнс, хөдөө аж ахуйн яамны Санхүү, хөрөнгө оруулалтын хэлтсийн дарга Б.Цогбадрах нар оролцов.


Хэлэлцэж буй асуудалтай холбогдуулан Улсын Их Хурлын Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Мөнхцэцэг, референт Б.Баярмаа нар байлцав.


Хэлэлцэх асуудалтай холбогдуулан Улсын Их Хурлын гишүүн Б.Гарамгайбаатар санал хэлэв.


Хуулийн төслийн хоёр дахь хэлэлцүүлгийн талаар Сангийн дэд сайд С.Пүрэв танилцуулав.


Улсын Их Хурлын гишүүн Су.Батболдын тавьсан асуултад ажлын хэсгээс Хүнс, хөдөө аж ахуйн сайд Р.Бурмаа, Сангийн яамны Зарлагын хэлтсийн дарга О.Хуягцогт, Хүнс, хөдөө аж ахуйн яамны Стратеги, бодлого төлөвлөлтийн газрын 
дарга Л.Чой-Иш нар хариулж, тайлбар хийв.


Улсын Их Хурлын гишүүн С.Дэмбэрэл, Д.Оюунхорол, Ц.Дашдорж, Г.Баярсайхан нар санал хэлэв.


Улсын Их Хурлын гишүүн Ц.Дашдоржийн гаргасан саналтай холбогдуулан Сангийн дэд сайд С.Пүрэв тайлбар хийв.


Г.Баярсайхан: -Улсын Их Хурлын гишүүн Су.Батболдын гаргасан төсвийн ерөнхийлөн захирагчдын 2014 оны төсвийн зарцуулалтын үйлдвэр, хөдөө аж ахуйн сайдын багцын мал хамгаалах сан “25,8 тэрбум төгрөг” гэснийг “38,8 тэрбум” төгрөг гэж өөрчлөх саналыг дэмжье гэсэн санал хураалт явуулъя.


Зөвшөөрсөн

8


Татгалзсан

3



Бүгд


11


72,7 хувийн саналаар санал дэмжигдлээ.


Байнгын хорооны санал, дүгнэлтийг Төсвийн байнгын хороонд танилцуулахыг дэмжье гэсэн санал хураалт явуулъя.


Зөвшөөрсөн

7


Татгалзсан

3


Бүгд


10


70,0 хувийн саналаар дэмжигдлээ.


Байнгын хорооны санал, дүгнэлтийг Төсвийн байнгын хороонд танилцуулахаар тогтов.

Хуралдаан 16 цаг 11 минутад өндөрлөв.


Тэмдэглэлтэй танилцсан:

БАЙГАЛЬ ОРЧИН, ХҮНС, ХӨДӨӨ АЖ 
АХУЙН БАЙНГЫН ХОРООНЫ ДАРГА

Г.БАЯРСАЙХАН


Тэмдэглэл хөтөлсөн:


ПРОТОКОЛЫН АЛБАНЫ
ШИНЖЭЭЧ







Б.БАТГЭРЭЛ
УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 12 ДУГААР САРЫН 

16-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Г.Баярсайхан: -Гишүүдийн энэ өдрийн амгаланг айлтгая. Байнгын хорооны ирц бүрдсэн тул хурал нээснийг мэдэгдье.

Байнгын хороогоор хэлэлцэх асуудлыг та бүхэнд танилцуулъя.


Монгол Улсын 2014 оны төсвийн тухай хуульд өөрчлөлт оруулах тухай, Хүний хөгжил сангийн 2014 оны төсвийн тухай хуульд өөрчлөлт оруулах тухай, Нийгмийн даатгалын сангийн 2014 оны төсвийн тухай хуульд нэмэлт, өөрчлөлт оруулах тухай хуулийн төсөл болон эдгээр хуулийн төсөлтэй холбогдуулан боловсруулсан бусад хууль, Улсын Их Хурлын тогтоолын төслүүд, хоёр дахь хэлэлцүүлэг. Санал, дүгнэлтээ Төсвийн байнгын хороонд хүргүүлнэ. Засгийн газар 2014 оны 12 дугаар сарын 11-ний өдөр өргөн мэдүүлсэн байгаа.

Хэлэлцэх асуудалтай холбогдуулж саналтай гишүүн байна уу?


-Гарамгайбаатар гишүүн.


Б.Гарамгайбаатар: -Баярсайхан дарга аа, баярлалаа. Одоогийн төсвийн энэ тодотгол бол 2015 оны 1 дүгээр сарын 1 хүртэл арван хэдхэн хоногийн хугацаанд хийх тодотгол учраас ямар нэгэн юм тодруулах бараг шаардлагагүй байх гэж бодож байгаа юм. Хамгийн гол нь бид нар 2015 оны төсвийн тодотгол дээр гишүүд илүү анхаараад, үүнийг цаг хугацаа нь ч гэсэн давчуу байгаа учраас шууд шийдээд явчихмаар байна. Санал, дүгнэлтээ бид Төсвийн байнгын хороонд өгөх гэж байгаа шүү дээ. Тийм учраас цаг хожих үүднээс дэмжээд явуулчхаасай гэж бодож байна. Бидэнд ямар нэг тодруулах зүйл байхгүй байх гэж ингэж бодож байна.


Б.Гарамгайбаатар: -Ерөнхийдөө би бас Гарамгайбаатар гишүүнтэй санал нэг байгаа. Энэ дээр заавал горимын санал гаргаад яах вэ. Дэгийнхээ дагуу явна.


Санал хэллээ.


Хэлэлцэх асуудалдаа оръё. 


Монгол Улсын 2014 оны төсвийн тухай хуульд өөрчлөлт оруулах тухай, Хүний хөгжил сангийн 2014 оны төсвийн тухай хуульд өөрчлөлт оруулах тухай, Нийгмийн даатгалын сангийн 2014 оны төсвийн тухай хуульд нэмэлт, өөрчлөлт оруулах тухай хуулийн төсөл болон эдгээр хуулийн төсөлтэй холбогдуулан боловсруулсан бусад хууль, Улсын Их Хурлын тогтоолын төслүүд, хоёр дахь хэлэлцүүлгийг хийе.


Ажлын хэсгийг танилцуулъя.


Сангийн яамнаас Сангийн дэд сайд С.Пүрэв, Төрийн нарийн бичгийн дарга Ганцогт, Төсвийн бодлого, төлөвлөлтийн газрын дарга Ж.Ганбат, Санхүү, бодлогын өрийн удирдлагын газрын дарга Б.Нямаа нар байна. Байгаль орчин, ногоон хөгжил, аялал жуулчлалын яам Байгаль орчин, ногоон хөгжил, аялал жуулчлалын сайд Оюунхорол, Байгаль орчин, ногоон хөгжил, аялал жуулчлалын яамны Ногоон хөгжлийн бодлогын газрын дарга Булган, Ногоон хөгжлийн бодлогын газрын мэргэжилтэн Чулуунбат, Санхүү, хөрөнгө оруулалтын хэлтсийн дарга Гантулга. Хүнс, хөдөө аж ахуйн яам Хүнс, хөдөө аж ахуйн сайд Бурмаа, Хүнс, хөдөө аж ахуйн яамны Стратеги, бодлого, төлөвлөлтийн газрын дарга Чой-Иш, Хүнс, хөдөө аж ахуйн яамны Санхүү, хөрөнгө оруулалтын хэлтсийн дарга Цогбадрах нар оролцож байна.


Төсөл санаачлагчийн илтгэлийг Сангийн сайд Пүрэв танилцуулна.


С.Пүрэв: -Улсын Их Хурлын эрхэм гишүүд ээ, Монгол Улсын Их Хурлын 2014 оны 12 дугаар сарын 4-ний өдрийн хуралдаанаар Засгийн газрын бүтцийн тухай, Засгийн газрын бүрэлдэхүүний тухай болон холбогдох бусад хууль, тогтоолын төслүүд батлагдсан.


Засгийн газрын бүтцийн тухай хуулийн дагуу төсвийн ерөнхийлөн захирагчдын төсөвт орох өөрчлөлт болон төсвийн хэрэгжилтийн явцад үүссэн шаардлагатай бусад зохицуулалтыг тусгах зорилгоор Төсвийн тухай хуулийн 34.1.4.”Төсвийн ерөнхийлөн захирагч хооронд төсвийн зохицуулалт хийх тохиолдолд тодотголын төслийг боловсруулна” гэж заасныг үндэслэн 2014 оны төсвийн тодотголыг боловсруулаад байна. Монгол Улсын 2014 оны төсвийн тодотголыг боловсруулахдаа дараах зарчмыг баримталсан.

Нэгдүгээрт, Засгийн газрын бүтцийн тухай, Засгийн газрын бүрэлдэхүүний тухай болон холбогдох бусад хууль, тогтоолын төслүүдийг Улсын Их Хурлын нэгдсэн чуулганаар 2014 оны 12 дугаар сарын 4-ний өдөр баталсантай холбогдуулан Төсвийн тухай хуулийн 34 дүгээр зүйлийн 34.1.4 дэх заалтын дагуу зохих өөрчлөлт нөлөөллийг 2014 оны төсвийн тодотголын төсөлд тусгалаа.


Хоёрдугаарт, Монгол Улсын 2013 оны төсвийн тухай хуульд өөрчлөлт оруулах тухай хуульд тусгаж эх үүсвэр нь батлагдсан боловч нийт 95,2 тэрбум төгрөгийн ажлын гүйцэтгэлийг төсвийн орлогын бүрдлээс шалтгаалан 2013 оны төсвийн жилд санхүүжүүлж чадаагүй билээ. Тиймээс Засгийн газрын 2014 оны нэгдүгээр сарын 28-ны өдрийн 26 дугаар тогтоолын дагуу 268 аж ахуйн нэгжийн хийж гүйцэтгэсэн 191 төсөл, арга хэмжээний 95,3 тэрбум төгрөгийн ажлын гүйцэтгэлийн санхүүжилтийг вексель бичих замаар санхүүжүүлсэн юм. Иймд 2014 оны төсвийн тодотголд векселийн төлбөрт шаардагдах дээрх хөрөнгийг нэмж тусган холбогдох төсвийн ерөнхийлөн захирагчдаар дамжуулан санхүүжүүлэхээр тооцлоо.


Гуравдугаарт, Монгол Улсын хэмжээнд 2015-2016 онд хэрэгжүүлэх хөрөнгө оруулалтын бэлтгэл ажил, зураг төсөл боловсруулах төсөлд нийт 42,9 тэрбум төгрөгийн эх үүсвэр батлагдсан. Энэхүү эх үүсвэрээс 2014 онд ашиглах боломжгүй хөрөнгө оруулалтын бэлтгэл ажил, зураг төсөл боловсруулах ажлын зардлыг бууруулахаар тооцлоо. Мөн аймгийн төвүүдэд шинээр дулааны станц, дулааны шугам барих төслийг Засгийн газрын 2014 оны 29 дүгээр тогтоолоор төр, хувийн хэвшил түншлэлийн хүрээнд хэрэгжүүлэхээр шийдвэрлэсэн тул 21 тэрбум төгрөгийн хөрөнгө оруулалтыг бууруулахаар тооцсон.

Дөрөвдүгээрт, төрийн албан хаагчдын цалинг 2014 онд салбарын онцлог, инфляцийн төвшинтэй уялдуулан ялгавартай, үе шаттай нэмэгдүүлж байгаатай холбогдон төсвийн ерөнхийлөн захирагч нарын төсөвт зохих өөрчлөлтийг бас тусгалаа.

Тавдугаарт, төсвийн ерөнхийлөн захирагчдын төсвийн багцаас хэмнэх боломжтой нийт 51 тэрбум төгрөгийн арга хэмжээний зардлыг бууруулж тооцлоо.


Зургаа, Хүний хөгжил сангийн хэвийн үйл ажиллагааг хангахтай холбоотойгоор шинээр үнэт цаас гаргах эрхийг нэмэгдүүлэх шаардлагатай байгааг төсвийн тодотголд бас тусгасан. Төсвийн тодотголын төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа.


Г.Баярсайхан: -Баярлалаа. Хэлэлцэж байгаа асуудалтай холбогдон асуух асуулттай гишүүн байна уу?


-Батболд гишүүн.


Су.Батболд: -Хөдөө аж ахуйн сайдын багцаас юм тодотгож асуугаадахъя. Мал хамгаалах сангийн зардлыг 37 тэрбум байсныг 25 тэрбум болгож бууруулж байгаа юм байна. Хөдөө аж ахуйн сайд бас хариулна биз, Сангийн яамныхан ч бас хариулна биз дээ. Энэ ямар зардал юунд зараагүй байж байгаад ийм их хэмжээний зардал бууруулахаар болсон юм бол гэж тодруулж асуумаар байна. Хамгийн их бууралт нь энэ дээр л байх шиг байна.

Г.Баярсайхан: -Пүрэв дэд сайд, дараа нь Бурмаа.


О.Хуягцогт: -Сангийн яамны Төсвийн зарлагын хэлтсийн дарга Хуягцогт. Гишүүний асуултад хариулъя. Мал хамгаалах сан дээр буурч байгаа зардал бол арьс ширний урамшуулал олгохоор тооцсон байсан зардал энэ жилийн хувьд хүлээгдэж байгаа гүйцэтгэлээрээ энэ хэмжээгээр хэмнэгдэх бололцоотой байгаа. Энэ дүнгээр сангийн зардал буурч байгаа. 2015 ондоо тодорхой төсөв, хөрөнгө төлөвлөгдсөн учраас үргэлжлээд хэрэгжээд явах юм.


Г.Баярсайхан: -Нэмж тайлбар хэлэх үү?


-Бурмаа сайд.


Р.Бурмаа: -Энэ дээр Засгийн газрын 2011 оны 221 дүгээр тогтоолын хавсралтаар батлагдсан хонины ноос, тэмээний ноос бэлтгэж үндэсний үйлдвэрт тушаасан хоршооны гишүүн малчин, мал бүхий этгээдэд мөнгөн урамшуулал олгох тухай энэ журмын дагуу энэ онд 102 мянга 202 малчин, мал бүхий этгээдийн 18908 тонн ноосонд 37,8 тэрбум төгрөгийн урамшуулалд хамрагдах энэ мэдээллээ Мал хамгаалах санд ирүүлчхээд байгаа юм. Энэ онд улсын төсөвт дээрх урамшууллыг олгох санхүүжилтээс энэ хасагдчихаад байгаа юм. Тэгэхээр Мал хамгаалах сан дээр төсөвлөгдсөн байгаа зардлыг хэвээр нь үлдээж, хасахгүй байх ийм саналыг манай яамнаас гаргаж байгаа юм.


Арьс шир боловсруулан бэлтгэн тушаасан хоршооны гишүүн малчин, мал бүхий этгээдэд мөнгөн урамшуулал олгох журмын дагуу мөнгө төсөвлөгдсөн байгаа. Гэхдээ энэ төсөвлөгдсөн мөнгө бол 7 дугаар сард энэ үйлдвэрүүдэд зээл олгогдсон, одоо яг арьс шир тушаагдаж байгаа ид үе гээд байгаа юм. Үүнтэй холбогдуулан бас гүйцэтгэлээр гэдгээр нь бас хасахгүй баймаар байгаад байгаа юм. Мал хамгаалах сангийн ноосон дээр нь илүүдэлтэй байгаа, арьс шир дээр нь дутагдал байгаа. Бие бие рүү нь шилжүүлээд энэ асуудлыг шийдчих боломж байгаа. Тэгэхээр нэгэнт төсөвлөгдсөн мөнгийг үлдээх саналыг бас яамнаас гаргаж байгаа. Энэ дээр Чой-Иш дарга нэмээд мэдээлэл өгчих үү.


Г.Баярсайхан: -Чой-Ишид ажлын хэсгийн микрофон.


Л.Чой-Иш: -Баярлалаа. Ноосны урамшуулал, ер нь урамшуулал дээр тавигдсан зардал байгаа. 2014 онд бэлтгэн авсан ноосны урамшууллынхаа мөнгийг 2015 онд олгоод явж байна. Гэтэл дээр нь урамшуулал гэсэн ангилал тавигдсан байгаа. Энэ нь 2014 оны төсвийн тодотголоор хасагдах гээд одоо бичигдээд ороод ирсэн 15 тэрбум төгрөг бол урамшуулал гэсэн ангилал байгаа болохоос, малчдад өгөх урамшууллын зардал байгаа.


2014 онд бэлтгэн авсан энэ ноосны хэмжээгээр бид нарт нийт 38,2 тэрбум төгрөг шаардлагатай байгаа. Тэгэхээр ирэх жилийн төсөв дээр төсөвлөгдсөн байгаа нь 18 тэрбум төгрөг байгаа. Аль, аль нь нийлээд одоогийн хасагдах гээд байгаа 15 тэрбум төгрөгийг хадгалж үлдэж чадвал бид ноосныхоо урамшууллыг бүрэн гүйцэд өгөх бололцоо бүрдэх ийм талтай байгаа юм. Тийм учраас үлдээж өгөх талаар арга хэмжээ авч өгөөч. Мөн дээр нь нэмээд мэдээлэл өгөхөд, сая хоршооны гишүүн малчинд ноосны урамшуулал олгоно гэсэн заалт 2014 онд үйлчилж байсныг хугацааны хувьд хойшлуулах саналыг нэр бүхий гишүүдээс санал оруулаад Эдийн засгийн байнгын хорооны хуралдаанаар түүнийг 2016 оны 1 дүгээр сарын 1 хүртэл гэж хойшлуулсан. Тэр нь өөрөө юу хэлж байна вэ гэхээр дахиад нийт, бүх л малчин, мал бүхий этгээдэд ноосны урамшуулал өгөх шаардлагатай болж байгаа. Ийм учраас бас нэмэгдэл санхүүжилт шаардлагатай байгааг анхаарч өгөхийг хүсэж байна. Баярлалаа.

Г.Баярсайхан: -Гишүүд санал гаргаж байна. Су.Батболд гишүүний саналыг нэгэнт санал гаргасан учраас дэгийн дагуу санал хураасан нь зөв байх. Хэдийгээр Төсвийн байнгын хороон дээр санал хураалтаар асуудал шийдэгдэх боловч бид дэгээрээ явъя.


Батболд гишүүний санал, төсвийн ерөнхийлөн захирагч нарын 2014 оны төсвийн зарцуулалтын үйлдвэр, хөдөө аж ахуйн сайдын багцын тодотгол хоёрын мал хамгаалах сан “25,8 тэрбум” төгрөг гэснийг “38,8 тэрбум” төгрөг гэх. Энэ саналыг дэмжиж байгаа гишүүд дохио өгсний дараа саналаа өгнө үү.


Зөвшөөрсөн

72,7 хувийн саналаар санал дэмжигдлээ.


Гишүүд асуулт асууж, хариулт авлаа. 

Хэлэлцэж байгаа асуудалтай холбогдуулж үг хэлэх гишүүд байна уу?
-Дашдорж гишүүн.

Ц.Дашдорж: -Хөрөнгө оруулалтаар төлөвлөөд эхний тодотголоор нэлээн юм хасагдаад явчихсан байгаа. Ялангуяа манай Говь-Алтай аймгийн хэмжээнд Хөдөө аж ахуйн яамны сайдын багцад туссан нэлээн ажлууд тодорхой төвшинд хийгдээд, тэр хийгдсэн ажлынхаа хөрөнгө мөнгийг авч чадаагүй юмнууд байна. Энэ дээр тасалдсан юмнууд ч гарч ирээд байна. Үүнийг ер нь, тендерт нь ялаад гарч ирсэн тэр компаниудад нь эргээд яаж хохиролгүй болгох асуудал дээр ямар арга хэмжээ авах юм бэ? Үүнийг 2015 онд нь үргэлжлүүлээд тусгаж өгөх ёстой юмуу, яах ёстой юм бэ?

Хоёрдугаарт, Цэвэр агаар сангийн төсөв гээд 2014 оны эхний тодотгосон төсвөөсөө 5 тэрбум төгрөгөөр, Байгаль хамгаалах сангийн төсөв гээд 1,3 тэрбум төгрөгөөр буурчихсан юмнууд ажиглагдаад байна шүү дээ. Тодорхой ажил, арга хэмжээнүүд энд төлөвлөгдсөн юмнууд байж л байгаа шүү дээ. Энэ бүхнийг цааш нь яаж зохицуулж авч явах юм бэ?
Г.Баярсайхан: -Пүрэв сайд хариулъя. Хоёр асуулт байна.

С.Пүрэв: -Гишүүний асуултад хариулъя. Ер нь бид нар ноос, ноолуур, арьс ширний татаасны хэмжээг ер нь бодит үр дүнтэй нь уялдуулъя гэсэн ийм санал боловсруулж байгаа. Үнэхээр үндэсний үйлдвэрүүдэд ноосоо тушаагаад байна уу /тушааж л байгаа байх/, арьс ширийг мөн өгч байна уу. Түүний гарц нь ямар байна вэ, үүгээрээ яг бүтээгдэхүүн хийгээд гаргаад байна уу гэдэг асуудлыг бас нарийн судалж үзэх шаардлагатай. Эцсийн эцэст ноос тушааж байна гэдэг маань эргээд яг үүгээр нь үндэсний үйлдвэрүүд бүтээгдэхүүн, юм хийсэн байх ёстой. Энэ бодит үр дүнтэй нь уялдуулж урамшууллын асуудлыг авч үзье гэсэн байр суурийг Сангийн яам ийм чиглэл баримталж төсвийг хийж байгаа.
Цэвэр агаар сан, Байгаль хамгаалах сангийн хувьд бид нар нэлээн үлдэгдэлтэй байгаа. Одоо арваадхан хоног үлдэж байна. Төсөв, мөнгөний асуудал маань өөрөө ийм хүндрэлтэй байгаа үед үүнийг энэ жилдээ түр тэвчиж болох уу гэсэн ийм утгаар бид нар төсвийг боловсруулж оруулж байгаа. Ер нь жилийн жилд харахад жилийн эцэс рүү, ялангуяа 12 дугаар сарын сүүлийн хагас руу нэгэнт төсөвлөгдсөн хөрөнгийг барж зарцуулах ийм хүсэл шаардлага нэлээн гардаг. Энэ утгаараа манай улсын төсөв, төрийн сан дээр нэлээн өндөр ачаалалтай байгаа. Бид нэлээн үлдэгдэлтэй байгаа, энэ жилдээ тэвчиж болохуйц ийм зардлуудыг ингэж нэг удаадаа тооцож хэмнэхээр оруулж байгаа юм.
Г.Баярсайхан: -Дашдорж гишүүн тодруулъя.

Ц.Дашдорж: -Төрийн өмнөөс хийсэн ажлынх нь хөрөнгийн үлдэгдлүүд гэж зөвхөн байгаль орчин ч гэдэг юмуу, хөдөө аж ахуйн сайдын багцад туссан асуудал биш шүү дээ. Ерөнхий том агуулгаар нь бол энэ үлдэгдэл хөрөнгийг ер нь яаж цааш нь тусгах юм бэ? Орлогын төлөвлөгөө, янз бүрийн юм чинь биелэхгүй байгаад байна шүү дээ. Тэгэхээр санхүүжилтийнх нь асуудал бүрэн зогсчихсон байж байгаа байхгүй юу. Тэр компаниудын хувьд, хувийн хэвшлийн компаниудын хувьд хохирол багатай гаргаад явуулчих ямар бодлогын арга хэмжээ зохион байгуулаад байгаа юм бэ? Энэ чигээрээ байгаад хэдэн компаниуд нь хохироод хүүнд идэгдээд суугаад байх ёстой юмуу гэдэг юмыг л асуугаад байна шүү дээ. 

Г.Баярсайхан: -Гишүүн ээ, энэ бол, түрүүн асуулт асуугаад дууссан. Та санал хэлж байгаа.

Ерөнхийдөө яриад байгаа зүйл ойлгомжтой байна шүү дээ. Та товч тодорхой хариулчих.

С.Пүрэв: -Мэдээж хэрэг бид нар гэрээний дагуу гүйцэтгүүлсэн ажил, үйлчилгээний хөлсийг бүрэн төлөх ёстой. Сангийн яам тийм байр суурь баримталж байгаа. Урсгал зардлын хувьд дараа жил рүүгээ ороод нөхөгдөөд санхүүжээд явчихна. Хөрөнгө оруулалт дээр 300-аад тэрбум төгрөг байгаа. Үүнээс 70 тэрбум нь энэ ондоо багтаад бид гаргачих байх. Үлдсэнийг нь ирэх онд бид заавал эхний улиралд санхүүжүүлнэ.

Г.Баярсайхан: -Дэмбэрэл гишүүн, дараа нь Оюунхорол гишүүн, тэгээд би хэлээд үг дуусна шүү. Үгээ хэлж байгаа.

-Дэмбэрэл гишүүн.

С.Дэмбэрэл: -Өчигдөр орой телевизүүдээр төрийн сангийн үлдэгдэл хасах 740 гаруй тэрбум төгрөг гээд пал хийтэл зарлалаа л даа. Энэ тохиолдолд бид нар 2014 оны төсвийн тодотгол ярьж байх. 2014 оны төсвийн тодотгол энэ оны үлдэж байгаа хугацаанд л хэрэгжих ёстой шүү дээ. Энэ үлдсэн хоёр 7 хоногт хасах үлдэгдэлтэй байгаа төрийн сангаас энэ урсгал зардлуудыг яаж санхүүжүүлэх юм бэ? Яах гэж тодотгож байгаа юм бэ? Энэ тодотгосны ач холбогдлыг би ерөөсөө харахгүй байна л даа. Ойлгомжтой байна шүү дээ. Хасах үлдэгдэлтэй байна, 743. Ийм байгаа тохиолдолд энэ урсгал зардлыг тодотгоно гэдгийг л ойлгохгүй байна. Үүнийг тодруулж өгөх хэрэгтэй байна.
Г.Баярсайхан: -Санал хэллээ. 

С.Дэмбэрэл: -Асуулт асуусан.

Г.Баярсайхан: -Ойлгомжтой шүү дээ, та.
-Оюунхорол гишүүн.

Д.Оюунхорол: -Дашдорж гишүүний түрүүн асууж байсан, Пүрэв сайдын хариулсан дээр тодруулж нэг зүйлийг хэлэхэд ер нь төвлөрсөн арга хэмжээний зардал санхүүжихэд төлөвлөгдсөн олон ажлуудыг гүйцэтгэл нь гарсан, биелэлтийн шатандаа байгаа бөгөөд цаашид өр, авлага үүсгэхгүй, дараа жилийн төсөвт хүндрэл үзүүлэхгүй байх үүднээс тэр зардлуудыг нь бууруулахгүйгээр дараа жилийн төсвийн тодотголд оруулж ирэх зайлшгүй шаардлагатай байна гэж үзэж байгаа юм. Энэ нь Цэвэр агаар сангийн 2,5 тэрбум, Байгаль хамгаалах сангийн 1,3 тэрбум, төвлөрсөн арга хэмжээний зардлын 300 сая төгрөгийн үлдэгдэл манай Байгаль орчны яаман дээр байгаа. Энэ асуудлуудыг шийдэхгүй бол ажлуудын гүйцэтгэл нь гарчихсан учраас эргээд яамны төсөвт хүндрэл учрах, өр, авлага үүсэх ийм магадлал өндөр байгаа. 2015 оны төсөв хэлэлцэхэд нэлээд хэмжээний зардлыг хассан, танасан байгаа учраас ер нь санхүүжилт нь үйл ажиллагаагаа хэвийн явуулах тийм боломжгүй хэмжээнд хүрэх нөхцөл бүрдэж байгаа юм. Тийм учраас би Сангийн яамыг энэ асуудлыг илүү анхааралдаа авч асуудалд бодитой хандаж өгөөсэй гэж хүсэж байна. Үнэхээр арван хоног дутуу байгаа учраас төсвийн тодотгол дээр илүү дутуу янз бүрийн зүйл ярих боломжтой байна гэдэгтэй санал нэг байна.

Г.Баярсайхан: -Оюунхорол гишүүн үг хэлж дууслаа. Би бас үг хэлье. Арав гаруй хоног үлдсэн байна. Энэ хугацаанд бид яг бодитой, төсвийн хөрөнгө, санхүүтэй холбоотой ажил хийхэд бас хүндрэлтэй байгаа. Сангийн яамны байр суурь тодорхой байна шүү дээ, тэвчье гэж. Бодитой байдал яг ийм байна л даа. Ерөнхийдөө хэлэхэд сая арьс ширний урамшууллын талаар асуудал хөндөгдөж яригдлаа.
Арьс ширний урамшуулал асар их үр дүнгээ өгч байгаа ийм хөтөлбөр байгаа юм шүү. Үүнийг бид цаашид үргэлжлүүлээд явах бодлогыг бид Байнгын хорооноос барьж байгаа. Харин Сангийн яам арьс ширний урамшуулал хэр зөв зарцуулагдаж, бодит үйлдвэрлэл дээр яаж тусаж байна вэ гэдэг асуудлыг тус тусын яамд хамтарч ажиллаж, хяналт тавих ёстой. Энэ бол зайлшгүй хийгдэх ёстой ажил. Мэдээж, манай Байгаль орчин, ногоон хөгжил, аялал жуулчлалын яаман дээр агаарын бохирдолтой холбоотой чухал сан Цэвэр агаар сан байгаа. Цэвэр агаар сангийн 5 гаруй тэрбум төгрөгийн асуудал. Болдогсон бол үүнийг бас л үлдэгдлийг нь санхүүжүүлээд явмаар л байгаа. Энэ бол асар их ач холбогдолтой төслүүдийг санхүүжүүлж байгаа. Гэхдээ одоо он гарахад хэдхэн хоног үлдсэн байна. 2015 оны төсвийн тодотголдоо дараах асуудлуудаа бид тусгаад явах нь зөв зүйтэй байх гэсэн ийм байр суурь хэлмээр байна.

Гишүүд үг хэлж дууслаа.
Түрүүн саналаа бид хураасан. Төсвийн байнгын хороонд санал хүргүүлэхийг дэмжиж байгаа гишүүд товчоо дарна уу.
С.Дэмбэрэл: -Ганц юм хэлье. Байнгын хорооноос асуудал гараад хэн нэгэн хүн уншина. Би түрүүн хэллээ шүү дээ. Төрийн сан чинь хоосорчхоод байхад бид ямар дүгнэлт хийх юм бэ? Үүнийг зайлшгүй ямар нэгэн байдлаар тусгаж хийхгүй бол төрийн сан 743 хасах тэрбум болчхоод байхад бид нар ийм юм яриад байх юм. Үүнийг яах вэ? Тэгэхээр үүнийг Байнгын хорооны тогтоолд яаж тусгах юм бэ? Бодит байдлаа хэлчихсэн шүү дээ. Бид үүнийг юу гэж хэлэх юм бэ?
Г.Баярсайхан: -Одоо тодорхой байгаа шүү дээ. Одоо төрийн сан мөнгөтэй бай, мөнгөгүй бай хамаагүй. Бид дэгийнхээ дагуу л хэлэлцээд явна. Гишүүд хэлдэг саналаа хэлээд яв. Үүнийг бид жилээс жилд явдаг журмаараа л явж байгаа.

Дэмжиж байгаа гишүүд саналаа өгье.

Зөвшөөрсөн

Татгалзсан

3

Бүгд

70,0 хувийн саналаар санал дэмжигдлээ.

Төсвийн хоёр дахь хэлэлцүүлгээр бүх Байнгын хороо төслийг хэлэлцэж гарсан санал, дүгнэлтийг Төсвийн байнгын хороонд хүргүүлнэ. 

Өнөөдрийн хуралдаан хаасныг мэдэгдье. Баярлалаа.

Бичлэг буулгасан:

ПРОТОКОЛЫН АЛБАНЫ ШИНЖЭЭЧ





Б.БАТГЭРЭЛ

